
Quelli che ô sangue pûo, l'impegno o ô caxo

O l’ha misso a-o governo da çittæ,

E mandan i so oracoli da Paxo,

Pe negligenza o pe imbecillitæ

O no fan quæxi ninte, o fan adaxo,

O fan opee de poca utilitæ;

Se gh’è un fra lô, che un pittin ciù ô s’avanza,

O l'è tegnûo inderrê dä maggioranza.

E che scien tali no ve fä maveggia

Scignori, che no pensan che co-a testa

De gente, ch’a i attornia a-ô teatro, ä veggia,

A spassio, in villa e fin a messa ä festa;

E che a ghe vive a-e spalle e che a i conseggia;

Coscicchè spesso lô sotto a funesta

Guidda e influenza de scimili dottoî

Lascian e cose boñe, o fan di erroî!

Uña parte de questi conseggê

A l'è ne-a classe di inzegnê e di artisti,

Che a-ô tempio de Minerva in sciö candê

No son pè sommi, ma pe-i meno tristi;

E perchè ai ricchi e a-i nobili in ti pê

Son sempre, e ghe dan paî (pe ëse ben visti

E ben trattæ) conformi, se non giusti,

A-ô so interesse, ä so indole, a-i so gusti.

Son furboîn, che d’un ricco personaggio

A-e scarse idee, a-i studii limitæ

S’adattan ne-i conseggi pe-ô vantaggio

De contentâli e d’ëse contentæ;

Comme puerili idee, moddi e linguaggio

Di so figgêu imitando spesso e moæ

Se fan picciñe comme lô coscì

Che quetan quelli e pêuan quetâ lô ascì.

